
Sanz presidentea Osasunaren Mundu Egunaren helburuekiko konpromisoa adierazteko ekitaldi baten buru izan da

Aurtengo Osasunaren Mundu Eguneko leloa “Osasuna babestea klima aldaketaren aurrean” da, eta Nafarroako erakundeek bat egin dute ospakizunekin 
Astelehena, 2008ko apirilaren 7a. Nafarroako Gobernuko presidentea ekitaldi bateko buru izan da, gaur goizean. Ekitaldia Nafarroako Jauregiko lorategietan egin dute, bertan dagoen ehun urtetik gorako sekuoiaren azpian, eta Foru Komunitateko erakundeek Osasunaren Mundu Egunaren helburuekiko duten konpromisoa berrestea izan du helburu. Aurtengo leloa “Osasuna babestea klima aldaketaren aurrean” da. 

Ekitaldian parte hartu dute honako hauek ere: Elena Torres Miranda Nafarroako Parlamentuko presidenteak; María Kutz Peironcely Osasun Departamentuko kontseilariak; José María Roig Aldasoro Berrikuntza, Enpresa eta Enplegu Departamentuko kontseilariak; eta Osasun Departamentuko goi kargudunek. 
Osasunaren Mundu Erakundeak, aurten hautatu duen leloaren bidez, klima aldaketak munduko osasun segurtasunerako hainbat mehatxu dakartzala adierazi nahi izan du. Hainbat motatako arriskuak dira, mundu osoan eragina dutenak: muturreko gertakari meteorologikoak izateko arriskua handitzetik hasi, eta gaixotasun kutsakorren dinamikaren aldaketaraino. 
Osasunaren Mundu Erakundeak mundu mailako erronkari aurre egiteko lankidetzan jardun daitezen eskatu die herri botereei. Hasteko, informazioaren bidez, gizarteak prestakuntza hobea izan dezan klimarekin zerikusia duten osasun arazoei aurre egiteko. Aipaturiko erronkari aurre egiteko osasun arloko planak egin beharko dira, eta besteak beste, honako neurri hauek hartu beharko dira: gaixotasun kutsakorren zaintza eta kontrola indartzea, gero eta urriagoa den ura modu seguruagoan hornitzea, eta larrialdietan osasun ekintza koordinatzea. 

Nafarroako Gobernuak bere egin du Osasunaren Mundu Erakundearen ekimena, eta zentzu horretan, gaur goizeko ekitaldi instituzionala antolatu du. Osasun Departamentuko kontseilariak mintzaldi labur bat egin du, eta Foru Komunitateko erakundeek osasunaren eta ingurumenaren arloan egiten dituzte esku-hartzeak nabarmendu ditu. Gainera, gizarteari dei egin dio, ingurumena babesteko neurriak eta arrisku egoeran dauden talde eta herrialdeekiko elkartasuna sustatzeko. Ondoren, Gobernuko eta Parlamentuko presidenteak mintzatu dira, eta Osasunaren Mundu Egunaren esanahiari buruzko mezuak eman dituzte. 
Osasuna eta klima aldaketa
Osasunaren Mundu Eguna dela-eta, klima aldaketaren osasun biktimetako batzuk dagoeneko agerian daudela adierazi du Osasunaren Mundu Erakundeak. Horren adibide ditugu, esaterako, bero boladen eraginez hiltzen direnen kopuruaren gorakada, epidemiak kutsatzeko bektoreen aldaketa, eta hondamendi naturalen banaketaren aldaketa. Horiek guztiek eragin handiagoa dute haurrengan, adinekoengan, gaixoengan, txiroengan eta herri isolatuetan. 

Eragina handiagoa da, era berean, honako hauetan: klimarekiko sentikorrak diren gaixotasun endemikoak dituzten eremuetan, ur eskasia handia eta elikagai gutxi ekoizten dituzten eremuetan, garatzen ari diren uharte txikietan eta mendialdeko eskualdeetan, eta garatzen ari diren herrialdeetako megalopolietan eta kostaldeko eremuetan. 

Nolanahi ere, klima aldaketak osasunean izan ditzakeen eraginak saihestu edo kontrolatu daitezke, eraginkortasun frogatua duten neurri soziosanitarioen bidez. Horren adibide ditugu, besteak beste, gaixotasunen bektoreen kontrola, garraiobideek eragindako kutsadura txikitzea, eta lurra eta ura modu eraginkorrean erabiltzea. 

Klima aldaketaren beste ondorio batzuk, aldiz, onuragarriak dira osasunerako. Adibidez, herrialde industrializatuetan ibilgailu pribatuaren ordez bizikletaren eta garraio publikoaren erabilera handitzeak berotegi efektuko gasen igorpenak txikituko ditu, airearen kalitatea eta arnas aparatuko osasuna hobetuko ditu, eta garaiz aurreko heriotzen kopurua gutxituko du (izan ere, jarduera fisikoa egiteak gizentasuna eta harekin zerikusia duten gaixotasunak gutxitzen ditu). Neurriak zenbat eta lehenago hartu, orduan eta eragin handiagoa izanen dute herri osasunean. 

Herri osasunak klima aldaketari buruzko Nazio Batuen programan leku nabarmena izan dezan nahi du Osasunaren Mundu Erakundeak. Zentzu horretan, Osasunaren Mundu Egunaren helburuak aukera ematen du nazioarteko erakundeek, gobernuek eta gobernuz kanpoko erakundeek herri osasunaren helburuak sustatzeko jarduerak egin ditzaten:
· Klima aldaketak munduko eta tokiko osasunean izan ditzakeen ondorioei buruzko kontzientzia eta ezaguera handitzea herritarrengan. 

· Zientziaren arloko sektoreen eta erakundeen arteko itunen alde egitea, klima aldaketa egonkortzeko estrategiak eta klima aldaketara egokitu eta osasunean ahalik eta ondorio txikienak izateko programak sortzeko.
· Osasun komunitateak mundu, herrialde, eskualde eta komunitate mailako erronkei aurre egiteko prozesuan duen funtzioa frogatzea. 
· Gobernu, gizarte zibil, enpresa eta komunitateek (batez ere gazteek) konpromisoak hartu eta ekintzak burutu ditzaten bultzatzea, klima aldaketari buruzko programen erdian osasuna egon dadin. (






Oharra: � HYPERLINK "http://www.navarra.es" ��www.navarra.es� webguneko “Berriak” atalean prentsa ohar honi buruzko argazki bat dago.

